
Lees:
Efesiërs 4:1-16
Teks:
Efesiërs 4:3 EN Efesiërs 2:14
Die vrug van die Gees is … VREDE
“Want Hy is ons vrede.” (Ef. 2:14).

Liefde, blydskap, vrede …
So word die kroon versier met die koning se juwele.
Een steen helderder en skitterender as die ander.
Vrede – daardie mooi woord irene (in Grieks) sjalom (in Hebreeus) – die vrede waarna ons almal so dikwels en intens begeer en wat so min van ons werklik besit.
As daar een uitdrukking is wat ons seker byna elke dag hoor, dan is dit “hierdie gejaagde lewe”.

Dan vra ’n mens jou soms af: Waarna jaag ons?

Die mens word blykbaar aangedryf deur ’n innerlike onrus.
Hy kan nie meer stilsit nie.
’n Gebrek aan vrede – dit is die rede waarom ons so gejaag is.
Want as ’n mens aan die gang is het jy nie tyd om tot jouself te kom nie, en sodra jy tot jouself kom, is daar iets hierbinne wat jou weer voortdryf.
Iemand (so het ek gelees) was so van alle kante deur die sorge van die lewe toegesak, dat hy besluit het om ’n einde aan sy lewe te maak.
Hy het êrens langs die seekus ’n huisie gehad en het met sy motor soontoe gejaag.
Hy het daar aangekom in die middel van ’n geweldige storm.
Die hele nag het hy met homself geworstel en vroeg die volgende môre besluit: “Nou – ek kan dit nie ’n oomblik langer verduur nie. Nou storm ek hierdie branders in en maak ’n einde aan die onrus in my siel.”
Hy het afgehardloop see toe, en daar op die sand, net voordat hy hom in die branders wou werp, breek daar weer ’n geweldige hoë brander wat uitrol tot aan sy voete.
Bo-op ’n bol skuim word daar ’n ragfyne skulpie aan sy voete neergesit, volmaak, en so dun dat, as jy hom teen die lug hou, jy dwarsdeur hom kan sien.
Daar is nie ’n skrapie of ’n letseltjie aan daardie skulpie nie!
Dit is asof iets vir hom sê: Tel op daardie skulpie.
Hy doen dit, en so deur sy beneweldheid voel hy dat hierdie skulpie vir hom iets wil sê.

Wat?
Hy het lank so met die skulpie in sy hand gestaan terwyl, die branders om hom bruis en dreun.
Uiteindelik dring dit tot hom deur: Hierdie skulpie kom uit die dieptes van die see.
Hierdie skulpie het dwarsdeur daardie ontsaglike branders gekom en is sonder letsel hier op die strand neergesit.
Hy kan die skulpie in een oomblik fyn druk.
Wat is die geheim?
Hoe het dit daarin geslaag om deur die ontsettende storm heen ongeskonde, veilig hier aan sy voete te kom lê?
Skielik het die groot waarheid soos ’n openbaring op hom neergedaal: Hierdie skulpie het homself nie teen die branders verset nie; dit het hom oorgegee en is deur die golwe opgelig.
Veilig is dit bokant die storms uit deur die golwe gedra en veilig op die strand neergesit, omdat dit hom in sy brose teerheid nie probeer verset het teen die magte wat om hom gewoed het nie, maar hom daardeur laat dra het!
Skielik het die vrede van God wat alle verstand te bowe gaan, van sy hart besit geneem; hy het besef hoe dwaas hy was.
“Ek het my byna laat vernietig deur die storms, die golwe wat hier in my hart en in my lewe bots en my uitmekaar ruk – my huislike lewe wat deurmekaar is; my besigheid wat op die rand van bankrotskap staan, al dié dinge het my so uitmekaar geskeur dat ek myself wil vernietig.
Hier kom God en Hy bring my die boodskap van Sy volmaakte vrede.
As God dan in staat is om daardie tere, fyne skulpie deur die storms heen te dra en veilig op die strand neer te sit hoeveel te meer vir my, vir my, arme mens te midde van die storms van die lewe! ”
Hy is ons vrede!

Dink vir ’n oomblik saam met my aan wat Christus in Matteus 5:9 sê:
	“Geseënd is die vredemakers, want hulle sal kinders van God genoem word.”
’n Mens wie se hart aan Jesus Christus alleen behoort, se lewe staan na buite in diens van die totale vrede (sjalom) wat God oor sy wêreld wil bring.


Dat vrede verskriklik belangrik is word bevestig deur die heils​toesegging wat Jesus in die tweede deel van die vers noem – hulle sal kinders van God genoem word.
Die wonderlikste van wonderlike benamings word gereserveer vir mense wat hulle lewe gee vir vrede maak.
Hulle sal kinders van God genoem word.
In hierdie stukkende wêreld van ons is die mees gehoorsame ding wat ’n mens kan doen, die mees Goddelike aksie waarvan ’n mens kan deel word, om saam met God ’n vredemaker te wees.
Wanneer ons dit doen, sal mense sien dat ons familie van God is en na Hom aard.
Eintlik behoort ’n mens nie verbaas te wees dat vrede spesifiek in God se ekonomie so ’n hoë prioriteit ontvang nie.
In die Ou Testament is vrede of sjalom ’n baie sentrale begrip, dié term wat die volheid en omvang van God se bedoelde heil vir mens en wêreld die beste omvat.
Die sjalom van die Ou Testament vat alles saam wat God uiteindelik wil doen in die wêreld.
Wat word bedoel as hier van vrede gepraat word?
Daar is ten minste drie duidelike betekenismomente waarmee ons sal moet rekening hou.

· In die eerste plek is dit nodig om te verstaan dat die vrede waarvan Jesus hier praat ’n totale saak is.

Dit gaan nie net oor vrede in ons hart nie; ook nie net oor ’n vredesverhouding met God nie; ook nie net oor vrede tussen mense of nasies en volke nie.

Dit is al hierdie dinge – en nog meer!


Dit gaan inderdaad in die sjalom om die volheid van God se heil.


Wat veral van belang is, is dat ons ook die wêreldwye dimensies van dié vrede sal verstaan.

As Jesus hier van vrede praat, het Hy nie net goedbedoelende en vriendelike kerkmense en medegelowiges op die oog nie.

Hy praat van alle mense, letterlik almal.

Sjalom gaan oor die heel maak, die herstel van die totale wêreld wat God gemaak het en vandag nog onderhou omdat Hy dit liefhet met ’n groot en verterende liefde.

Ons sal ’n groot fout maak om by hierdie vrede net te dink aan die kerk en aan kerkmense.

Vrede wil ons daaraan herinner dat die kerk in God se heilsplan ’n middel en nie die doel is nie.

’n Kerk wat nie meer die wêreld op die oog het nie, verstaan nie meer die hart van God nie, want vir God gaan dit om niks minder nie as die verlossing van sy totale wêreld!
· In die tweede plek: as dit gaan oor alle mense dan sluit dit logies ook die vyande en die vervolgers in!
· In die derde plek: die wesenlike van die vrede van Christus is dat dit nie bloot in negatiewe terme die afwesigheid van ’n sekere soort vyandelikheid is nie, maar ’n positiewe toestand waarin die lewe kan gedy (Van Ruler).

Gavin Reid sê tereg dat ons aan sjalom moet dink as vrede wat nie in die eerste plek iets wegneem uit die lewe nie, maar iets daaraan toevoeg.

“Dit neem nie noodwendig nou al al die stryd weg nie, maar dit verander die situasie deur die toevoeging van liefde, sorg en hulp.”

Vredemakers is mense wat hulle beywer vir die skep van ’n positiewe lewensruimte waar alle mense onder God se son gelukkig en rustig kan leef in ’n liefdevolle, blye en delende gemeenskap (Brueggemann).

As van Aäron gesê word dat hy ’n man van vrede was, dan moet ons dit ook in hierdie sin verstaan.

Dit was die rol wat hy in die trekkende gemeenskap van destyds gespeel het.

Hy het as ’t ware die verkeer gereël, die orde gehandhaaf, gewerk en gebid vir ’n ruimte waarin die volk sinvol en positief met God en met mekaar kon leef.
Daarom beklemtoon ons teksvers: Jesus is ons vrede.
Jesus het stukkende en gespanne verhoudings kom herstel.
Tussen God en ons, en onderling tussen die mense wat deur Hom met God vrede het.
Efesiërs 2 beskryf dit uitvoerig en dramaties:

Jesus het in sy vlees die vyandskap tot niet gemaak, die vyandskap afgebreek (2:14), ’n einde gemaak daaraan (2:16).
Dit dui óók op die vyandskap tussen Jode en heidene, tussen mense onderling voor God se aangesig.
Dié middelmuur van skeiding het Jesus afgebreek (2:14).
Hy het ons één gemaak (2:14).
Hy het die twee saam tot een nuwe mensheid verenig (2:15).
Ons is almal, op dieselfde wyse, tot een liggaam verenig (2:16).

Deur Hom het ons almal deur die een Gees toegang tot dieselfde Vader (2:18).
Só het Hy die goeie boodskap van vrede gebring, vrede vir dié wat ver van God was en vir dié wat naby was (2:17).
Hy is ons vrede: met God en met mekaar
Die vyandskap het Hy tot niet gemaak, tussen ons en God én tussen ons onderling.

Sodat ’n nuwe eenheid kon ontstaan, een kerk, een tempel van God, een liggaam van Christus.
Waar almal saam vergader, in harmonie, waar almal mekaar wedersyds aanvul, dien en liefhet, met begrip, samewerking, eensgesindheid, wedersydse ondersteuning en aanvulling, in vrede.

Jesus is ons vrede.

Dit is ook geen wonder dat dieselfde Efesiërs sal sê dat ons in dié vrede, wat Jesus is, moet leef nie.

Ons moet mekaar in liefde verdra en ons daarop toelê om die eenheid wat die Gees tussen ons gesmee het te handhaaf deurdat ons in vrede met mekaar lewe (Ef. 4:2b-3).

Hierdie nuwe eenheid, wat Jesus aan ons geskenk het, en deur die Gees tussen ons gewerk het, moet ons bewaar.

Hierdie eenheid is vir ons ontsaglik belangrik, sê Efesiërs.
Daar is maar een liggaam, en een Gees, een hoop waartoe ons geroep is, een Here, een geloof, een doop, en een God en Vader van almal! (4:4-6).

Om al hierdie redes – wat eintlik maar één rede is – bestaan daar tussen Christenmense ’n onverbreekbare, lewensnoodsaaklike, wonderbare éénheid!
Daarom moet ons ons ernstig toelê, volgens Efesiërs 4:3, om hierdie eenheid te handhaaf.

Die 1953-vertaling sê, meer letterlik: Ons moet ernstig daarna strewe om dié eenheid te bewaar.
’n Baie gesaghebbende Bybel-uitlegger skryf dat dit skaars moontlik is om die dringendheid wat in die Griekse werkwoord wat hier met “bewaar” vertaal is, goed weer te gee (Markus Barth).
Efesiërs pleit dat ons haastig sal wees, hartstogtelik sal wees, ’n volle poging van al ons kragte sal inspan om hierdie eenheid van die Gees tussen Christene te bewaar, te behou, te handhaaf, te koester, waar te maak.
Die eenheid tussen Christene, die kerk, is nie maar ’n luukse waaroor sommige gelowiges opgewonde kan raak, terwyl ander hulle skouers daarvoor ophaal nie.
Eenheid is ons geestelike lewe self.
Dit is elke gelowige en gemeente en kerk se verantwoordelikheid en hoogste prioriteit.

Want Jésus is ons vrede, ons eenheid met mekaar.
Maar let op: ons moet die eenheid van die Gees bewáár deur die band van die vrede.

Bewaar.

Wat beteken dat ons dit reeds hét.

Die eenheid is reeds daar, tussen ons.
Ons hoef dit nie te skep nie.
Deur die Gees, deur ons almal se verbondenheid aan Christus, omdat ons almal deur Hom toegang het tot die een Vader, behoort ons almal reeds aan mekaar.
Daar is ’n band tussen alle gelowiges wat hegter is as bande van bloed, dikker as die bloed in ons are, want dis die bloed van die Seun wat ons bind.

Dié eenheid het niks te make met emosionele aangetrokkenheid of natuurlike bekendheid of bestaande vriendskap nie.
Dit berus nie op natuurlike of kulturele bande of faktore nie.
Dis geestelik van aard.

Christene is deur die bloed van Christus een familie, broers en susters, lede van één liggaam.
**

Dié eenheid word egter bedreig.
Op allerlei maniere en van alle kante.
Oraloor en altyd weer.
Om 'n verskeidenheid van redes en motiewe en oorweginge:

Soos byvoorbeeld ons is nie almal dieselfde nie.

En ons word ook nie engele wanneer ons gelowiges word nie.
Ons bly mense.
Ons word wel nuwe mense, maar tog mense.
Met nog veel van die ou mens in ons.
Met verskillende agtergronde, sienings, geaardhede, velkleure, tale, kulture, opvoedings, tradisies.

Ons is mekaar tot aanstoot.
Ook in die kerk.

Ons staan mekaar nie altyd aan nie.
Ons het dikwels nie veel met mekaar gemeen nie.

En daarom word ons eenheid in Christus op tallose maniere en aan sovele fronte in gevaar gestel.

Daarvan getuig die geskiedenis van die Christendom.
Trouens, reeds die Nuwe-Testamentiese gemeentes en geskrifte bied al sprekende voorbeelde daarvan.

Juis dáárom pleit Efesiërs so dringend dat ons mekaar in liefde sal verdra en ernstig, hartstogtelik daarna sal strewe om tog die eenheid te bewaar, te behou, te koester.

Sigbaar te maak.

Ten spyte van al ons diepliggende en wesenlike verskille en geskille.

Hoe doen ons dit?

Net soos in 'n huwelik, sal die Nuwe Testament op meerdere plekke verduidelik.

Nie deur uniformiteit nie, en nie deur skeiding nie.
Maar deur êrens tussenin 'n pad te vind.

Nie deur uniformiteit te wil afdwing nie.
Nie deur almal eenders te wil maak, eenders te laat glo, eenders te laat aanbid, eenders te laat sing, eenders te laat leef nie.
Nie deur ander gelowiges te dwing om hulle standpunte en oortuigings prys te gee nie.

Nie deur ander se belangstellings en inisiatiewe en eie aard te onderdruk nie.

Nie deur eendersheid nie.

Maar ook nie deur skeiding te wil najaag nie.

Nie deur te begin glo dat dit maar beter is as gelowiges hulle afskei en op hulle eie begin glo, aanbid en leef nie.
Nie deur natuurlike en kulturele verskille so belangrik te ag - maak nie saak of dit taal of afkoms of velkleur of ras of stand of tradisie is - dat dit tot afskeiding en apartheid lei nie, tot geskeurdheid en isolasie nie.

Nie deur te begin sê en glo ons is so verskillend en onversoend dat dit maar beter is dat ons geheel uit mekaar se pad bly en mekaar nooit sien nie.

Nee, ons bewaar die eenheid van die Gees deur die band van die vrede as ons mekaar se uniekheid en eie aard respekteer, en tegelyk konsentreer op wat ons deel, ons gemeenskaplikhede vertroetel en uitbou en bevorder.

Dáárom praat hierdie hoofstuk in Efesiërs soos dit praat, en word elke moontlike aspek van die eenheid in die Gees so benadruk.
Daaraan moet die gelowiges voortdurend herinner word.

As Paulus daarom met soveel nadruk sê dat daar in die kerk, in hierdie nuwe eenheid in Christus, nie meer Jood of Griek, man en vrou, slaaf en vrymens is nie, bedoel hy klaarblyklik tog nie dat almal nou presies eenders is nie; dat ons nie meer mans, vrouens, Grieke, Afrikaanses, Duitsers, wat ook al, is nie.
Natuurlik nie.

Sovele eiendomlike is met die skepping gegee, met natuur en kultuur, en dit word nie alles oorwoeker en beëindig deur die geloof in Christus nie.
Trouens, ons moet ons eie aard en menswees leer waardeer as God se goeie gawe en dit benut en beoefen.

Paulus bedoel egter wél om iets geweldigs duidelik te maak: dat, alhoewel ons nie skielik eenders word nie, ons tog wel één word.
Daar is in Christus 'n eenheid tussen ons, 'n nuwe band, wat sterker en groter is as al ons verskille.
En hy bedoel dat ons hierdie eenheid so hoog moet ag, so moet beoefen, bewaar, en uitbou, dat die verskille en selfs die geskille tussen ons nóóit belangriker as die eenheid sal word nie!
Dat ons nooit in die kerk skeidinge sal aanbring en sal sê nie: Nee, ter wille van die vrede is dit maar beter dat julle daar die Here dien en ons hiér, want as ons bymekaar is, is daar tog net te veel probleme.

Dit kan nie.
Dit mag nie.
Dit wil Paulus met soveel erns tuisbring.

**
Daarom praat Efesiërs letterlik – soos in die 1953-vertaling – van “die band van die vrede”.

Dit is daardie band wat tussen ons bestaan omdat Jesus Christus ons vrede is en vir ons almal by God vrede gemaak het.
Daardie band moet ons benut.
Dit moet ons uitbou.
Daarop moet ons konsentreer.
Dat ons mekaar se welsyn sal soek; dat daar tussen ons gesonde, ontspanne verhoudings sal wees, harmonie, wedersydse erkenning, aanvulling, diens; dat ons almal één lojaliteit sal hê wat hoër en groter is as al ons ander drange en begeertes en belange … daarop moet ons ons beroep, ook as ons verskille sou dreig om ons van mekaar te verwyder, ook as druk op ons uitgeoefen word om mekaar se hande te laat los.
Ons moet ernstig daarna strewe om die eenheid van die Gees te bewaar deur die band van die vrede.
Maar hoe dóén ons dit tog prakties in die kerk?

Deur mekaar nie te beskinder en te benadeel nie, maar te res​pekteer, te help, belangstelling te toon, mekaar te dien.

Deur as gemeentelede in mekaar belang te stel, vir mekaar om te gee, sorg te dra, en waarlik Christelike gemeenskap met mekaar te beoefen.
Deur tyd te maak vir mekaar, uit te vind oor die ander se wel en wee, en méé te doen aan gesamentlike dienswerk.

Nie omdat ons nie ons eie vriende het by wie ons dalk eerder ’n uurtjie sou wou deurbring nie.

Nie omdat ons nie reeds baie afsprake en vergaderings en verpligtings en planne het nie.

Nie omdat ons enige besondere aangetrokkenheid voel tot ander in die wyk of die gemeente nie.

Maar eenvoudig omdat ons, deur ons gemeenskaplike geloof in Jesus Christus, ten nouste aan mekaar verbonde is, en ons mekaar móét ken, alvorens ons mekaar kan lief hê en dien.

**

Ons doen dit deur in ons gemeentes, en waar ons ook al saam met ander gelowiges leef, mekaar te vertrou, nie mekaar verdag te maak nie, die goeie in mekaar te soek, deur eerder as om geskilpunte te beklemtoon, mekaar se standpunte te leer respekteer.

Deur ook met ander Christene ons gemeenskaplike geloof te deel.
In die versekulariserende instellings van tipies moderne samelewings word ons in baie gevalle reeds deur omstandighede genoodsaak om dit te doen, byvoorbeeld in hospitale, in gevangenisse, in stadsbedieninge, in skole en op kampusse.
En dit is nie 'n krisis vir die kerk nie, maar wonderbare geleenthede.
Hervormers soos Calvyn was bereid om die oseane van die wêreld te deurkruis ter wille van die eenheid van die kerk van Christus!
Ons moet die eenheid wat ons in Christus ontvang het, nie gering ag nie, maar dit waardeer en uitleef.
Ons het mekaar inderdaad nodig.

Ook tussen gemeentes en klassisse en kerke, veral dié wat ook 'n gemeenskaplike tradisie en belydenisgrondslag deel, behoort ons eweneens ernstig daarna te strewe om die eenheid van die Gees te bewaar deur die band van die vrede.
Die geloofwaardigheid van die getuienis van die één kerk van Christus, waarbinne die middelmure van skeiding afgebreek is - en tog veronderstel is om afgebreek te bly - hang daarvan af. Die wêreld sal glo as hulle sien, beleef dat ons een is.

En ons durf nie dink dat dit maanskyn en rose sal wees nie.
Die strewe na sigbare en konkrete eenheid tussen die gelowiges wat die spanninge van die wêreldse verdelinge kon oorbrug, was ook nie vir die vroeë Christelike gemeentes maklik nie - soos wat die Nuwe-Testamentiese geskrifte maar alte duidelik betuig.

Ook in ons tyd het daar al te veel agterdog, wantroue, afkeer, selfs vyandskap tussen gelowiges en kerke gegroei.
Ons sal skrik as ons kan hoor wat ander Christene soms van ons dink en hoe hulle soms oor ons praat.
Ja, die verdelingslyne tussen gelowiges en kerke lê ver en diep.
Dit is waar.
En om baie redes.

Maar ons kan nie daarin berus nie.
Dit bied juis meer redes waarom ons, ter wille van die band van die vrede wat tussen ons behoort te heers, na mekaar moet uitreik, mekaar moet ontmoet, met mekaar moet bly praat, bly sit, bly bid ... ter wille van die eenheid van die Gees.

**

Die vleeslike weg is die maklike weg.

Dit is die weg wat Galasiërs 5:20 beskryf as vyandskap, haat, naywer, woede, rusies, verdeeldheid, skeuring, afguns, en dergelike dinge.
Dit is die weg wat ons nie mag bewandel nie.

Maar hoekom sal ons nie op hierdie makliker pad gaan nie?
Om twee redes.

Allereers ter wille van onsself.
Ter wille van die vreugde wat ons sal ervaar as ons die genadewerkinge van die Here ook in ander se lewe ervaar.

Dit is wat die kerk bedoel met die gemeenskap van die gelowiges.
In die samesyn met ander gelowiges, in die onderlinge diens en opbou en hulp en liefde word ook ons versterk, verkry ons deel aan die heil in Christus.
Dit is die seëninge wat Efesiërs op verskillende plekke beskryf: dat ons saam met al die gelowiges sal begryp hoe wyd en ver en hoog en diep die liefde van Christus is; sodat ons dié liefde sal ken wat alle verstand te bowe gaan (Ef. 3:18-19).

Dat ons saam opgebou sal word tot die volle gestalte van ’n volwasse mens, wat nie meer rondgeslinger word nie, maar saam opgroei na Christus toe (4:13-16).
Maar tweedens ook en veral ter wille van Christus.
Ter wille van ons getuienis in die wêreld dat Jesus ons vrede is, dat Hy ’n band tussen mense gelê het wat sterker is as alle verskille en geskille, sodat die mense kan glo dat Hy ook tussen ons en God ’n band kom lê het wat sterker is as alle verskille en geskille.
Só, deurdat ons die eenheid van die Gees bewaar deur die band van die vrede, word Jesus Christus verheerlik.
Daar word drie woorde in die Nuwe Testament gebruik in verband met die vind van die vrede.
In 1 Pet. 3:11: Ons moet die vrede soek en najaag.
Ons weet wat soek beteken.

Ek soek iets.

Ek krap alles om totdat ek dit gevind het.

Ek maak dit my doel om dit te kry.

Najaag het nog die verdere betekenis van die jagter wat noulettend op die spoor van die wild bly totdat hy dit kry.

Hy jaag daarna.

Hy gee nie in voor hy dit het nie.

In 2 Pet. 3 sê Petrus: “Beywer julle dat julle vlekkeloos en onberispelik voor Hom bevind mag word in vrede.”
Beywer julle vir die vrede.

As ek ywer vir iets, dan beteken dit dat ek geesdriftig daaroor is.
Soek, najaag, ywer, drie sterk woorde.

So moet ons die vrede in die lewe vind: met soek, najaag en ywer.

Hy wat so soek, sal vind.

“En die vrede van God wat alle verstand te bowe gaan, sal julle harte en julle sinne bewaar in Christus Jesus.”
Ek kyk een wintersmiddag deur my venster na die ou witstinkhoutboom waarvan die takke kaal na bo wys.

Daar was geen enkele blaartjie meer aan die takke nie.

Maar in die windstilte van die aand, teen sonsondergang was dit of daar om hom ’n volmaakte vrede was.
Skielik was dit vir my duidelik: hierdie boom het vrede.
Op daardie oomblik was dit koud en dit was winter, die bome het hulle blare verloor, maar hulle is nie ongerus daaroor nie; hulle staan soos wagters teen die aandskemering, met die hande na bo, kalm, rustig, vredevol.
Waarom?
Omdat hulle hul wortels diep in die aarde het.
Hulle weet, as hierdie koue wind en die storms van die winter verby is, sal die warm koesterende son van die lente terugkom; dan sal diep uit die aarde weer die vog kom om hulle te klee met ’n nuwe lentedrag.
Dit is vrede!
Mag die Here vir ons ook daardie genade gee om af te daal in die dieptes, ons wortels so in Hom te hê dat ons die vrede van God wat alle verstand te bowe gaan, in ons lewe kan hê!

Amen

Ds. Hentie Krüger

